
Victor Bisquolm 
fa pictura australiana

■ (anr) «Australian Aboriginal Techni-
que» stat scrit sin l’invitaziun a la ver-
nissascha dals maletgs da Victor Bis-
quolm. Tge che questa tecnica è na
vegn betg tradì en l’invitaziun. Per-
suenter vegn enumerà anc pliras autras
tecnicas che l’artist impedì damogna
cun facilitad. El fa maletgs en ieli ed en
acril, graficas e sculpturas. La vernissa-
scha ha lieu il 6 da december a las 19.00
en il Center svizzer dals paraplegichers
a Nottwil. Las ovras restan exponidas
fin ils 4 da schaner.

reclama

Spargnar dapli u damain?
Sessiun d’enviern a Berna

■ (anr/ld) Oz, glindesdi cumenza il
parlament federal a Berna sia sessiun
d’enviern che cuzza fin ils 16 da de-
cember. En il center da la discussiun
stattan il preventiv da l’onn 2006 ed il
plan da finanzas 2007 – 2009. Ma l’em-
prim elegian las duas chombras il nov
president. En il cussegl naziunal vegn
Claude Janiak, (pss/BL) a surpigliar il
presidi. Sco emprima vicepresidenta
suonda ussa Christine Egerszegi,
(pld/AG). Per segund vicepresident è
proponì André Bugnon, (pps/VD). Il
cussegl naziunal vegn a sa fatschentar
cun la revisiun parziala da la lescha per la
protecziun da la patria e da la natira. Pli-
navant sto el empruvar da tschertgar so-
luziuns tar las differenzas cun il cussegl

dals chantuns. Tranter auter sa tracti dal
supplement per uffants, da la lescha da-
vart la protecziun dals animals e da la
repartiziun da las 7 milliardas francs or
da las reservas da l’aur da la Banca naziu-
nala. Interessant vegn ad esser la posi-
ziun dal cussegl naziunal davart la mo-
ziun che pretenda ina liberalisaziun da la
lavur la dumengia.

Christoffel Brändli nov vicepresident
Rolf Büttiker, (pld/SO) vegn ad ascender
oz la sedia presidiala dal cussegl dals chan-
tuns. Ses succesur è Peter Bieri, (pcd/ZG).
Per segund vicepresident è proponì Chri-
stoffel Brändli, (pps/GR). Gia damaun cu-
menza il cussegl dals chantuns cun la de-
batta davart il budget 2006. En questa

discussiun vegn el a prender posiziun da-
vart la contribuziun finanziala da 7,5 mil-
liuns francs per la Porta Alpina a Sedrun.
Plinavant vegn il cussegl a sa fatschentar
cun la lescha davart l’Assicuranza d’inva-
liditad, la finanziaziun dals ospitals e cun
in nov artitgel constituziunal per la fur-
maziun. Da discutar vegnan era a dar las
differenzas cun il cussegl naziunal davart
la lescha da radio e televisiun, la lescha
d’asil e dals esters. 

Il preventiv 2006 penda vi d’in fil
Il preventiv per l’onn 2006 quinta cun
entradas da 52,8 milliardas francs  e pre-
vesa in deficit da 697 milliuns francs. La
cumissiun dal cussegl naziunal vul redu-
cir il deficit per 150 milliuns francs, la

cumissiun dal cussegl dals chantuns per
80 milliuns francs.

Las fracziuns da las partidas han pre-
parà la sessiun internamain. Las differen-
zas davart il preventiv 2006 èn fitg cun-
traversas. La Partida socialdemocrata
(pss) sa lamenta che la confederaziun ha-
ja reducì ils meds finanzials memia fitg,
spezialmain en ils departaments Leuen-
berger e Calmy-Rey. La Partida popula-
ra (pps) pretenda in preventiv senza de-
ficits, quai vul dir concret, spargnar l’onn
proxim 700 milliuns francs dapli. Oma-
duas partidas smanatschan da refusar il
budget. La Partida cristiandemocrata
(pcd) n’è betg d’accord da sparganr tar
las famiglias, en il sectur da scolaziun e
tar las interpresas pitschnas e mesaunas.

Custs d’electricitad pli pitschens 
grazia a l’utilisaziun da la forza idraulica

■ (cc) La populaziun dal Grischun pa-
ja en media bler main per il provedi-
ment d’electricitad ch’il rest da la
Svizra. Quai grazia a las vischnancas
che han concedì dretgs d’aua a las
societads d’ovras electricas e fixà
tras quai custs d’electricitad favurai-
vels. Grazia a las ovras electricas
vegn ultra da quai augmentada la va-
lur agiuntada en las regiuns perife-
ras. Las ovras electricas idraulicas han
pudì vegnir construidas grazia al con-
sentiment da las vischnancas. En il Gri-
schun han las vischnancas la suverani-
tad da las auas, quai vul dir ch’ellas dis-
ponan davart il dretg d’utilisar las auas
publicas. Cun conceder quests dretgs
d’utilisar las auas fixeschan las visch-
nancas tschertas cuntraprestaziuns cun
las societads d’ovras electricas. Ellas pon
concluder prestaziuns en natiralias e/u
dretgs da retrair l’electricitad pli bun-
martgà. La gronda part da las vischnan-

cas retira alura er l’electricitad per in
pretsch favuraivel. I dat er vischnancas,
p. ex. las vischnancas concessiunarias da
las Ovras electricas Valragn SA, ch’èn sa
cunvegnidas cun las societads d’ovras
electricas da construir e da tegnair en
funcziun la rait electrica. Las presta-
ziuns fixadas en questa moda tutgan a
las vischnancas politicas respectivas. Ils
dretgs da retrair l’electricitad pli bun-
martgà pon las vischnancas concessiu-
narias dar vinavant a lur consumentas
ed a lur consuments.

Ina retschertga fatga da l’Uffizi d’ener-
gia dal Grischun mussa che las consumen-
tas e ch’ils consuments dal Grischun pa-
jan en media ca. 25 pertschient damain
per il provediment d’electricitad ch’il rest
da la Svizra. Quai è in avantatg dal lieu e
da quel profiteschan las abitantas ed ils
abitants dal Grischun.

D’ina ovra electrica a l’autra datti per
part differenzas considerablas areguard

ils custs per il provediment d’electricitad.
Quai ha divers motivs: En las vischnan-
cas che han concedì dretgs d’aua è il pro-
vediment d’electricitad d’ina vart en ge-
neral favuraivel. Impurtanta è plinavant
la lunghezza da las vias d’avertura.
Uschia ston territoris giu da via surpi-
gliar custs pli auts per l’access a la rait
electrica. L’avertura da territoris main
populads chaschuna tendenzialmain
custs pli gronds che l’avertura da territo-
ris urbans. La finala vegnan las taxas fun-
damentalas per regla fixadas pli aut en
vischnancas turisticas cun bleras abita-
ziuns secundaras, perquai che las taxas
fundamentalas cuvran ina part dals custs
fixs.

Ils custs per il provediment d’electri-
citad cuntegnan er taxas fundamentalas.
Sche quests custs vegnan convertids en
uras kilowat (kWh) consumadas, è il
pretsch per kWh pli aut en cas da consu-
mentas e da consuments cun in pitschen

basegn da forza electrica che en cas da
consumentas e da consuments che do-
vran blera electricitad. Tuttina, consu-
mentas e consuments pitschens pajan
per onn main per il provediment d’elec-
tricitad che consumentas e consuments
che dovran blera electricitad.

Il Grischun è in chantun da forza
idraulica. Las ovras electricas idraulicas
grischunas produceschan – en media –
mintga onn 7786 GWh (uras gigawat)
energia. Quai èn 20 fin 25 pertschient
da la producziun d’electricitad idrauli-
ca en Svizra. En il Grischun vegnan
consumadas ca. 1800 GWh. La gron-
da part po pia vegnir exportada, quai
che serva a la rentabilitad da las ovras
electricas. Las ovras electricas idrauli-
cas contribueschan alura er persisten-
tamain lur part per cuntanscher ina va-
lur agiuntada sco er per segirar e per
stgaffir plazzas da lavur en regiuns pe-
riferas.

Cuntinuaziun dal numer 8

Bien meini (de suondar il clom dil
scalin). 

Ei scalina.
Umbrivas sguschan atras ils zulers e

da scala giu. Sut la protecziun dil scalin.

En baselgia. 
Ei scalina. 
Las umbrivas stattan sin peis.
In psalm. Dus psalms. Treis psalms.

Verset. Lecziun. Responsoris. In psalm.
Dus psalms…

Ei scalina. Solver. 
Ei scalina. Messa. 
Ei scalina. Lavur.
Ei scalina. Baselgia. 
Ei scalina. Gentar. 
Recreaziun. – Plaids spuentai dal da-

vos scalim vegnan reanimai e sturni da-
novamein: Ei scalina. 

Ei scalina. Baselgia. 
Ei scalina. Tscheina. 
Recreaziun. Ei scalina. – Forsa confe-

renza. Ei scalina. Forsa radunonza. Ei
scalina. Forsa discussiun, interrutta e
sturnida dal scalin. Ei scalina. Ei scalina
adina, senza dubis e damondas. 

Plaids pendan ell’aria, plaids mieran,
plaids vegnan sdisai. Ei scalina. 

Nua ei il patrun dil scalin? 
Il scalin ei sez il patrun. 
Ei scalina: Examen de cunscienzia.

Propiest.

La columba alva el caset ded aur
Inagada er’ei ina columba alva sco la
neiv. Sias plemas eran senza macla e bel-
lezia de mirar.

Empau per proteger ella ed empau per
saver mussar ella a tuts han ei mess ella
en in caset. Aber quei astgava buca esser
in caset ual mo aschia, quei stueva esser
zatgei tut aparti. Ed ei han fatg far in ca-
set culs fildiroms ded aur ed han mess en
cheu la columba alva sco la neiv.

Da lunsch vegneva la glieud neutier
per mirar la columba alva ed il caset ded
aur. Ed igl ei grev de dir tgei ch’ei admi-
ravan pli fetg: il caset ni la columba.

Mo in bi di han imper dumandau:
«Pertgei laschein nus buca sgular ella e
purtar siu messadi de pasch lunsch en-
tuorn? Bia pli biars savessen mirar ella ed
haver plascher ded ella.»

Cheu dian zacons: «Sche nus laschein
sgular la columba setartogna ella ellas
malauras ed ei gleiti buca alva pli.»

Auters rispundevan: «Sche nus schein
sgular ella, tgei fagein nus lu cul caset ded
aur? Negin che vegn plii tier nus a mirar
el.»

Ed aunc auters maniavan: «Sche nus
laschein sgular ha columba, daventa ella
ina sco tontas autras. E tgi fa lu aunc fe-
da ded ella? Ch’ina columba sgola, quei
ei gie nuot aparti. »

Ed ei han decidiu de purtar il caset
ded aur cun la columba alva per la tiara
entuorn e de metter o quel els loghens
principals della tiara. Aschia hagien pli
biars la pusseivladad de veser ha colum-
ba ed il caset ded aur, schevan ei.

Mo ferton ch’ins paterlava e fageva
plans ha ei dau ina surpresa: In bi di era
la columba alva rutta ora ord il caset ded
aur ed era setschentada sil culmar ded ina
casa vischinonta. Tgei far?

Ils pli lestis schevan: «Lunsch sa quella
buca sgular. Ella ei gie buca disada. Cun
empau streh e pazienzia vegnin nus puspei
de pegliar en quei utschi.» Ed in um ei re-
vius cun tut quitau sil tetgcasa. Mo strusch
ch’el ha tunschiu il maun per quella belle-
zia columba, eis ella sgulada in tschancu-
net vinavon e setschentada sil tetg clavau
sper casa. Ei han nuota piars la curascha,
mo ein revi è sil tetg-clavau. Mo il davos
mument, avon ch’in de quels che leva pur-
tar agid alla columba possi tschaffar ella, ei
igl utschi sebess ell’aria. El ei sgulaus cun
sbattidas pli segiras vi tier ina plonta ma-
neivla ed ei setschentaus sil spitg de quel-
la. Ed ei han purtau neutier ina scala, ed
enzatgi ei ius plaunsiu e senza spuentar la
columba dalla scala si encunter il spitg del-
la plonta. Mo la columba ei sgulada vina-
von. E pli ch’ella sgulava e pli segirs che siu
sgol vegneva. E pli ch’ella sgulava e pli fetg
che siu alv nunmaculau semidava ellas co-
lurs de tschellas columbas: Grisch, blau,
verd e violet. Pertgei il di ora fuv’ella expo-
nida al sulegl e la notg al freid – sco tschel-
las, e sco tschellas a puorlas e plievgias. E
mo in fetg bien egl saveva aunc distinguer
ella da sias cumpognas.

Mo era il caset ded aur fuva semidaus.
La glieud era buca pauc surstada e trum-
pada cu ella ha viu il caset ded «aur» sen-
za aur, in caset sco tons auters. Sco sche
la columba havess tschitschau si igl aur
dil caset per far ordlunder las novas co-
lurs de siu plemadi.

Quei ei ina versiun.
Tenor in’autra versiun – quella dil tat

– hagi la glieud fatg restaurar il caset ded
aur ed exponiu el el museum regiunal.

La sala cotschna
Igl esch sesarva.

In esch grond, grev, cun serradira ve-
glia, battida a maun. Anoviars ei igl esch
cuvretgs cun aissas che van dals quater
urs digl esch viers il center, empau sco ra-
dis, sche quei center fuss in sulegl, ni sco
vias, sche quei center fuss in casti ch’en-
siara en ses mirs in’entira historia.

Nus entrein. 
Davos nus sesiara igl esch.
In sala spaziusa, aber buca memia

gronda fa a nus il beinvegni. Ina sala
cotschna. Cotschna e caulda.

Nus targein o nos mantials. In vegl
survient pren quels, metta els sin lur
giuvs e caveglia tut en ina scaffa discreta
ella preit sper igl esch. La scaffa vegn ser-
rada e la sala ei sco avon.

Nus dein orda maun nossas mappas.
In auter survient pren quellas e metta el-
las en ina scaffa discreta ella preit dall’au-
tra vart digl esch. La scaffa vegn serrada
e nuot tradess plii nossa preschientscha,
sche nus fussen buca sezs cheu.

cuntinuaziun suonda

Il saltar dil morts (9)

